
Maimua 
mag phiesta 
Pascua burraag 
seis diaspai waaur 
nʉm eeta, ich Jesús 
Betania anʉmʉg mam 
dʉi maarjã wetjim. Mag 
Betania phobor eeta mag 
woundam Lázaro anʉm 
ichdeu phiriu autarrjã 
sĩejeejim. Mag nʉmta ich 
Lázaro ʉ̃phʉi ãbakhai María 
jʉ̃gdee narrdo chaar den nem 
parhẽpagkham dʉi dubchejim. 



Mag 
dubchewia, 
chigagjã igba, 
agua Jesús bʉ 
sũgnaa deeu ich 
porbʉʉupai jʉʉupʉijim. 
Mag nem thũpag sĩewai mag 
irua Jesús bʉ agua sũgbaadee 
sĩi dijã enter thʉ̃ap 
joisijim. 



Mag phadnaan chi pornaanau Moiseeu Ẽwandam 
iek phã pʉatarr jawaag chi machnaan dʉimua ich 
Jesús dakhãu wai nʉm ee, ich dʉi 
doce wenʉrraajerr eem ãb 
Judas Iscariote a thʉ̃r sĩerrau 
phadnaan chi porkha nʉm 
khʉʉn dʉi iekhaan majim 
aajem, jãga ichdeu 
amag Jesús pʉr 
deeju a jawaag. 



Maimua mawia chadcha Judaau amachig Jesús pʉr 
deeju a ũrbaawai chi phadnaan porkha nʉm khʉʉn 
oneeu phobaadewia chi Judaag 
phatkhonpa deeju ajierram 
anaabá. Ichig mag 
phatkhonpa deeju abaawai 
chará ãba i imeraa pʉr 
auwia warre amag 
amach jua ee 
deeju khĩirjugpaita 
wai sĩsijim 
anaabá.



Magbaawai chadcha ichdeu 
jaautarrjo, maar khapeenau wetwi, 
ichdeu jaaupʉitarrjo jaauwimawi, i 
na mag nemkhoo jaram ovejadam 
wauwimajierram. Mag iyʉʉ thach kho 
nʉmua Jesuu pandam jua ee aunaa, 
Ẽwandamag ag paar ʉu ajim anaa 
khõreunaa marag ʉapʉijim. Magnaa, 
—Khobat, mʉ mʉ morou ajim, 
chi pan igwi. 
Maimua jũrr vino 
jarrdam auwi, ag 
paarjã agjo 
Ẽwandamag ʉu ajim 
anaa deeu marag ʉapʉijim.



Magnaa, —Dobat, mʉʉn mʉ bagau; 
ich jãg ãbam jarr eepai dopetat 
ajim. Mʉg jarr eem vinodam 
dobarmta warrgarwe Ẽwandamau 
õor dʉi iek deeju aajerrau. Mamʉ 
mʉg iekhan iek iiuriugui ajim. Mʉ 
bag mʉg vinojo khitʉm ãrbarmuata 
Ẽwandamau õor khaibag thum 
chugpaa aujugui 
ajim. 



Maimua ĩchab magjim aajem maach Por Jesuu 
Simonag: —Simón, dosãtau Ẽwandamag jeeu wai 
simgui ajim anʉm, pʉ dʉi ichdeu ampierr awia pʉ dau 
aug waupieg. Mamʉ mua jũrr pʉ kõit Ẽwandamag jeeu 
chirʉmgui ajim anʉm, pʉch khũgurcheewai warre 
burrm iek burrm ugua. Maagwai ũmaai deeu mʉ thʉ̃r 
gaai khĩirju chirsiewai 
pʉchdeupaita jũrr 
pʉch khapeenag 
jaauju aai 
chirʉmgui ajim 
anʉm, amjã agjo 
ubʉ nʉisimkhĩir. 



Magbaawai chi Simonau irig, —Señor, mʉʉn pʉ dʉi 
cárcel deg mawia pʉ thõbarm aar thõimaju akhiinjã 
maju chirʉm; magʉmjã mʉ gaai mas khabamgui ajim 
anʉm. Magbaawai Jesuu jũrr irig, —Pedro ajim anʉm, 
pʉ mag iekha chirʉm ãba, nau õrau pʉchig jeeuwai, 
ãthãrr bĩeju nawe biek thãrjup purua amag bʉ̃ʉrjã mʉ 
khaugba chitʉm a 
jaaujugui ajim anʉm.



Maigmua jũrr nemjĩirdo 
Getsemaní anʉmʉg maar 
phe arrjim. Maimua mam 
barwi, —Mʉig nʉisit, mʉ 
chum ʉ̃gthaag 
jewaakhemgui ajim. 
—Tata, pʉ ithee chan 
bʉ̃ʉrjã phithurm nem 
chukhum. Pua khõs chirʉm 
khai mʉ peerdʉ athá ajim 
anʉm, mʉ dau aphʉʉ aju nawe. 
Pʉrʉg mua jeeu chirʉm, mamʉ 
mʉchdeu khõsi chirʉmjo 
khaba pʉchdeu khõsimjota 
abá mʉ dʉi a jeeumajim aajem.



Mag maig Jesús dʉi maar nʉm ichdeu khaphʉ sĩerr 
aawai sĩi warre soldaaun espaar khujiir sĩsidʉm dʉi 
guardianaan Aai i jeeujem di thʉajerr khʉʉnpata 
ich dʉi Jesús aig phebeejim. Makhʉʉn, 
phadnaan chi pornaanau fariseonaan 
dʉimua pʉitarr khʉʉn ajim. 
Mag bee thʉnʉmʉn, sĩi jua 
parjã khaba, lamparapa 
phuphup bee thʉnʉm dʉi 
pa jua panhaphata bee 
thʉnaajim. 



Mag irig jeeu nʉm ee, ãbmua bis abarmʉn, 
phadnaan por ag chog kach juachaar garmta 
warre oorthubapʉijim anaabá. Magbaawai 
Jesuu ich khapeenag, —Oob jãgmiet; ideu 
mʉ dʉi amachdeu ampierr apibat 
ajim anʉm. Magnaa chi kach 
deeu ich sĩerrjoo khaarpi 
sĩujim anaabá.



Maimua Jesús pʉrphobaadewia, arrwia, phadnaan por 
deg wai dubphobaadejim aajem. Maagwai Pedroou 
warppaimuata i ẽudee oopʉpʉig warrmaa ajim 
anaabá. Mag chi phadnaan 
por aar deethurwia chi 
Jesús ierr wai nʉmich, jũrr 
di ũjãrr õt orwia ag bigaau 
ohood aphobaadejim 
aajem. Magbaawai 
Pedrojã ĩchab am 
bigaau oo sĩsijim 
anʉm. 



Maimua ag khur nʉʉpai 
awi ichdeu i kach 
oorthupʉitarr khod agjo 
aiguim khʉʉn chogkha 
simuajã agjo jũrr irig, —Ar chum 
nemjĩirdo ee Jesús pʉr awaan 
wenʉrraawai pʉjã mua i dʉi ootarr 
khabamá ajim irig. Pari ichig 
magbaawai, Pedroou deeu, 
—Mua chan i khaugba chitʉmgui ajim. 



Irua mag iekhabapʉim 
dʉicha chi ãthãrraujã 
dʉi kekerekee ajim. 
Mag khĩir ee dʉnʉisim 
abarmʉn chadau, gaai 
machaaga aademua dawag 
oberwia, warre o jãsenag 
aademua bĩe sĩi ajim anaabá.



Maig wai nʉʉ awia, amach thum 
ãba oberdʉtkhawia, chi Jesús 
gobernador Pilato aar arrjierram 
aajem. Magbaawai Pilatoou ich 
Jesuugcha, —¿Chadcha 
pʉʉta judionaan Reí? 
a jeeujim anʉm. 
Magbaawai Jesuu irig, 
—Pua khabá chadcha 
khaphʉ jaaubapʉimgui ajim 

anʉm. Magbaa ich Pilatoou 
Jesús pʉapʉim khõsi sĩerr 

aawai deeu amag iekhajim 
aajem.



Mamʉ magbaawai ũmaai deeu 
sereeu phobaadewia ihãba, 
—Warre jãg Jesús pakuls gaai 
meerphe thõobapʉit 
aajeejim anaabá.



Magta chadcha warag Pilatoou am 
ipierr Jesús pa gaai meerphe 
thõomkhĩir jaaujim. Mag jaaubaawai 
amach dʉi athaadejierram. Mag i 
athaadewi soldaaunau irig ag gaai ich 
meerphe jiirjopju pakulspai 
warrpibaawai ag dʉi opheeu gaai maa 
ajim, Porpá Durrsĩ anʉmʉg. Ich mag 
durrsĩpai maach hebreonaan meúa 
Gólgota aajem. 



Mag durrsĩdam gaaita soldaaunau 
pakuls gaai i meerphenaa chi pakuls 
jẽb ee dʉnʉʉupi sĩujim. I mag 
meerphe sĩubarm dʉi 
ĩchab i bigaau 
õor numí 
meerphegkha 
sĩujierram: ãb 
i juachaar gar, 
ãb i juawe gar. 



Mag edau ãsdawam khĩbaadem ee, Ẽwandamag 
jeeujem deg ierrgajãrcha put nem parrg thuur eu 
wejorrta jãrrcha ʉ̃gthaamua eeg sʉrr abarmʉn, 
warre thoophem numí jijirar 
joisijim anaabá. Mag edau 
khĩbaadeewai Jesuu 
thet, —¡Tata! Nau mʉ 
chaaupabaadeewai puata 
mʉ akhaardam khap 
chirʉmgui ajim anʉm. 
Mag iekha khitʉm 
ee warag maach 
chaaupabaadejim 
aajem. 



Mag ya kheeuraa aadem ee, woun 
ãb judionaan Asamblea eem José 
Arimateapierr majim aajem, 
Pilato aar. Mag woun ĩchab 
chi thethem ajim anaabá. 
Mag wounaujã ĩchab 
Ẽwandamau maach 
peerdʉ aumkhĩir 
pʉiju jaaujerr 
beeju anʉmta nʉajeejim aajem. Ich 

mag wounauta Pilato 
aar mawia irig 

jeeuwimajim aajem, chi 
meemdam arrwi 

aukheraan maag.



Magbaawai Joseeu dĩesdam per 
auwia, mawia, mag Jesús chi 
meemdam pakuls gaaim eeg 
jiir aunaa agua ajapha 
pʉreupʉijim aajem. 
Magnaa ag nawe jẽbdi 
durrbʉ khõpag ee chi 
khorm sĩerr ee 
aukherwia chi 
jẽbdi i ee ajapha mok por pom simua 

joothʉ pʉajim aajem. 



Ag noram sĩi jua ʉ̃ʉijerr ed, 
wajapcharan sabarhedma, 
chi phadnaan pornaan 
Moiseeu Ẽwandam iek 
phã pʉarr wajapcha 
ʉʉrkhaajerr khʉʉn 
dʉi Pilato aar 
wetwia irig, . . .



. . . —Marau khĩir eyaa nʉmgui 
ajim anʉm, jãg seunem nem jaau 
sĩerrarrau jaauwai, iin 
meewiajã khãai thãrjup 
nʉm ee deeu iiu 
phiidʉju a iekhatarr. 



Magbaawai chadcha soldaaun phe 
arrwi mag chi jẽbdi ee 
mokdau joothʉ sĩerr 
ʉ̃rjã wajapha dusnagjo 
simua jʉʉrthʉpʉijierram 
anaabá. Magnaa chi 
soldaaunag khãai 
thãrjup ogdʉba aig 
thʉapi jaaujierram 
               aajem.



Jua ʉ̃i kheutarr noram, domighed 
edpherre agtha khĩsu nʉwe María 
Magdalenaau deeum ʉʉi 
agjo María a thʉ̃r sĩerr dʉi 
Jesús aukhertarr jẽbdi 
aar oon wetjim 
aajem. Mag nʉm ee 
Ẽwandam chog 
ʉ̃gtharmua  beewi mag mokpor 

chi jẽbdi ee joothʉ 
sĩerr chaaug 

pʉreubapäaiwai 
ʉʉur theega  

duuijim. 



Mag chi mok chaaug pʉreupʉiwia 
warag ag ʉ̃r oo sim ooimajierram 
aajem. Soldaaun chi jẽbdi 
thʉa narr khʉʉn mag 
oobaawai jãphierr 
wajaugau kha 
duuiphobaadewi sĩi 
warag chi meemjo 
jẽkhʉt thuphãau 
aphobaadejim 

anaabá. 



Pari mag chi soldaaun thuphãau 
aphobaadem ee, chi Ẽwandam 
chogau chi ʉʉinag, —Oob 
jãphierrmiet ajim anʉm. 
Mua khaphʉ chirʉmgui 
ajim anʉm, pãrau 
Jesuuta jʉr 
wenʉrrʉm, ar 
amau pakuls gaai 

meerphe 
thõotarr.



—Mʉig ich aukhertarr eemua 
phiidʉwi petaawai ya mʉig 
khaba sim. Pãach daujãau 
i aukhertarr ee oon 
beejurauma ajim 
anʉm. 



Am iek amachig magbaawai aigmua 
apuraa ereubaadejim anaabá. 
Jãphierraa naajieb mamʉ agjo 
onee naajim aajem, amachig mag 
Jesús phiidʉbarm a jaaubaawai. 
Mag warag khajapha bʉ chʉp 
wetjim aajem, maach chi 
khapeenag jaauwimaag. 



Mag am eerpamjo wetumta ich 
Jesús am khĩirphee oberchewi 
amag saludaachejim anaabá. 
Mag amachig iekhabaichee i 
khaug athaawai i bʉkhʉrr 
phõbkhanaa i bʉʉta ud 
athajierram aajem, 
irig jeeumamua.



Maimua ãbmiecharam gaai paawai Jesuu ich khapeen 
once ãbam aig thach kho narr aig beewia ich oopijim 
aajem. Maimua iyʉʉmamua amag meeurrau sĩujim 

anaabá. Mag meeurrau sĩutarran, maan ich iiu phiidʉwi 
nʉrrʉm ootarr khʉʉnau jaau nʉmjã amach jʉ̃g theegau 

bʉ̃ʉrjã ʉkhaba arr gaaimuata mag meeurrau sĩujim 
aajem. Jesuu ich bʉ ogdʉba aajerr khʉʉnag mag jaau 
aaipabaadeewai ich Ẽwandamaucha maach Por Jesús 

ich aar aujim anaabá, ʉ̃gthar. Mag Jesús ʉ̃gthar 
pabaimaawai warre ich Ẽwandam bigaau i juachaar 

garta jupimajim aajem, ag nawe ichdeu amag jaaujerrjo. 



’Pari magaagta Ẽwandamau oowai mʉg
 durr gaaim khʉʉn thum ya chi okhoomta
   nʉm khaphʉ arr aawai, ich garmuata 
     am peerdʉ aum khõchgau mʉ ich 
        Iewaa ãbpai khitʉmta am kõit 
          thõmkhĩir pʉijimgui ajim, . . .



. . . magbarm gaaimua chi mʉrʉgta   
    amach peerdʉ aupi nʉm khʉʉn chan 
        okhooba, mʉig eegarwejã ich 
          denkhanaa ich aar oberwia 
                 ich mag ich dʉi 
                  wenʉrramkhĩir. 



Romanos 3:23 
thumaam khʉʉnta amach pekau gaaimua amachdeupai 
Ẽwandamag amach isegpi nʉmjo i warpta wenʉrrʉm, 

ichdeu waupim khõsim waujojoopaijã khaba.

Romanos 6:23 
Pekau chogkha nʉmjo nʉmuan sĩi warag maach okhoom 

iekta okhoopiejem. Pari jũrr Ẽwandamau ich chogkha 
wenʉrrʉm paar maachig deeju jaau simʉn, ʉ̃gthar pawiajã 

ich mag ich dʉi phe wai sĩsijuuta jaau sim, maach Por 
Jesucristo dʉi õor ãbpaimjo naawai.

Hebreos 9:27
Maadeu khaphʉ nʉm, maach cha khitheem khʉʉn thum 

biek ãbpaita meejem, maimua mʉg atag Ẽwandamau 
maach i agkham edta ichdeuta maachig 

maach jãga wenʉrrajĩ a jaauju.



Efesios 2:8,9
Pãran mag Ẽwandam ajaug khitʉm gaaimuata ʉu Cristo iek 

ʉkhawi peerdʉwi nʉm; pari mag nʉm chan sĩi pãach 
khĩrauta peerdʉju ẽkhatarr gaaimua khaba, ich Ẽwandamau 

ich garmuata pãar peerdʉ aum khõsi arr aawaita ʉu pãar 
peerdʉ aujim. Ẽwandamau maach peerdʉ au nʉm chan 
dichdeu nem wau nʉm gaaimua khabam, magba akhiin 

magʉm gaaimuata peerdʉjim a iekhaju.

Romanos 10:9,10 
Wajapcharan pua thãraucha ʉkhanaa pʉch idamaucha, 

“Jesucristo chi meem arrta Ẽwandamau deeu phiriu autarr 
aawai ichta mʉch Porkhapiju” amʉn, pʉ peerdʉju chadcha. 

¿Jãgwi magju aai sĩ? Thãrau ʉkha nʉmuapaita 
Ẽwandamau maach pekau chukhu arrjo wajaug 

paapäaijeewaima; maimua ich agjo dich iiucha dich thãar 
ee ʉkhatarr warm khʉʉnag jaau nʉmuapaita ʉu 

ichdeu maach peerdʉ aaujeewaima.



San Juan 3:16,17 
’Pari magaagta Ẽwandamau oowai mʉg durr gaaim khʉʉn 

thum ya chi okhoomta nʉm khaphʉ arr aawai, ich 
garmuata am peerdʉ aum khõchgau mʉ ich Iewaa ãbpai 
khitʉmta am kõit thõmkhĩir pʉijimgui ajim, magbarm 

gaaimua chi mʉrʉgta amach peerdʉ aupi nʉm khʉʉn chan 
okhooba, mʉig eegarwejã ich denkhanaa ich aar oberwia 
ich mag ich dʉi wenʉrramkhĩir. Ẽwandamau mʉ pʉitarr 

chan, sĩi õor khaibag waupi jaaumkhĩir khaba, sĩi am 
peerdʉ aumkhĩirta mʉ pʉijimgui ajim irig.



1 Juan 5:11-13
Mag irua maachig jaau sim iekhan, maach ich denkha 

auwia ich mag ich dʉi wenʉrrapijuuta jaau sim; pari mag i 
denkhanaa i dʉi ich mag wenʉrrajuun, ãba ich Ẽwandam 

Iewaa gaaimuapaiu. Magua chi Ẽwandam Iewaata ich 
thãar ee au simʉn ĩchab warreta iiu sĩsiejem, i dʉi ich mag i 
denkha nʉrraag. Pari chi Ẽwandam Iewaata auba sim chan 

agtha i den khaba sim, i dʉi ich mag iiu nʉrraag. Magʉm 
khʉʉn pod i dʉi ich mag nʉrrabam. Keena, pãar Ẽwandam 

Iewaa iek ʉkhaajem khʉʉnagta mʉg ẽsap phã deepʉi 
chirʉm, ya pãar i denkha naawai chadcha pãach i dʉi ich 

mag wenʉrraju khap amkhĩir.

